Nafarroako Parlamentuko Mahaiak, 2016ko maiatzaren 23an egindako bilkuran, Eledunen Batzarrari entzun ondoren, erabaki hau hartu zuen, besteak beste:

1. Izapidetzeko onartzea Nafarroako Alderdi Sozialista parlamentu-taldeak aurkezturiko mozioa, zeinaren bidez Nafarroako Gobernua premiatzen baita Enpleguaren Kalitatearen aldeko Plan bat presta dezan eta Laneko eta Gizarte Segurantzako Ikuskatzailetzaren jarduketak gehitu ditzan.

2. Nafarroako Parlamentuko Aldizkari Ofizialean argitara dadin agintzea.

3. Mozioa Osoko Bilkuran izapidetzea, eta zuzenketak aurkezteko epea bukatzea eztabaidari ekiteko bilkura-egunaren aurrekoaren eguerdiko hamabietan.

Iruñean, 2016ko maiatzaren 23an

Lehendakaria: Ainhoa Aznárez Igarza

MOZIOAREN TESTUA

Nafarroako Alderdi Sozialista parlamentu-taldeko eledun María Chivite Navascués andreak, Legebiltzarreko Erregelamenduan ezarritakoaren babesean, honako mozio hau aurkezten du, Osoko Bilkuran eztabaidatzeko eta bozkatzeko. Mozioaren bidez, Nafarroako Gobernua premiatzen da Enpleguaren Kalitatearen aldeko Plan bat presta dezan eta Laneko eta Gizarte Segurantzako Ikuskatzailetzaren jarduketak gehitu ditzan.

Enpleguaren kalitatea hobetzea Nafarroako Alderdi Sozialistaren lehentasun bat da, gizarte bidezkoago, oparoago eta berdinzaleago bat eraikitzeko egitasmoaren barruan.

Lan-merkatuko baldintzen narriadurak berekin dakartza behin-behinekotasun tasa handitzea, enplegu ezegonkorragoa, nahi gabeko lanaldi partzialeko kontratu gehiago, aitortu gabeko lan-modu berriak ugaritzea, soldata txikiagoak eta laneko ezbehar-tasa handitzea.

Horregatik, beharrezkoa da lan-merkatuan baldintza-berdintasuna desitxuratzen duten faktore horien guztien aurkako berariazko jarduketak abiaraztea, ekarpen erabakigarria eginen dutenak kalitatean eta ez kostu-murrizketan oinarrituriko enplegu lehiakorra finkatzeko.

Gainera, bai lan-harremanen eredu horrek bai aitortu gabeko enpleguak kalte egiten diote Nafarroako zerga-bilketari eta Gizarte Segurantzarako diru-bilketari, eta milaka langile uzten dituzte sistematik kanpo, zeinek, beraz, ez baitaukate lege babesik, ezta gizarte segurantzako eskubiderik ere. Gizarte Segurantzan alta ez hartzea, legez kontrako aparteko orduak ugaritzea, lanaldi luzeegiak eta, batez ere, lanaldi partzialeko kontratuak masiboki eta iruzurrez erabiltzea benetako lan-esplotazioa dira, langileei zein sistemari berari kalte egiten diena.

Laneko eta Gizarte Segurantzako Ikuskatzailetzak bermatu behar du Alderdi Sozialistak kalitateko enpleguaren eta lan-harremanen esparru berriaren (adibidez, Langileen Estatutu berria) alde egiten duen apustua. Alde horretatik, lanerako eskubidea bermatzeko eta, aldi berean, askatasun ekonomikoei eta merkatu-ekonomiari eusteko, enpresen arteko “lehia desleiala” zaindu beharko da, Laneko Ikuskatzailetzaren bidez “dumping soziala” ekidinez.

Nafarroako azken Enplegu Plan horretan dagoeneko erabaki bat hartu eta sinatu zen Nafarroan ezkutuko ekonomiaren eta aitortu gabeko enpleguaren aurka borrokatzeko, gaitz hori desagerrarazteko helburua daukana. Eta, horren harira, Borrokarako Jarduketa Plan bat onetsi eta aplikatu zen. Helburua jarduketa programa orokor bat ezartzea izan zen, egoera irregularrak kontrolatzearen eta, hala denean, zehatzearen ikuspuntutik ez ezik, egoera horiek prebenitzeko ikuspuntutik ere, halako moduan non, gizartea eta haren kide guztiak sentsibilizatuta, jokabide horiek guztiak arbuiatuko ziren.

Laneko Ikuskatzailetzak arreta jarri behar du funtsezko lehentasun batean: Zuzenbideko Estatua errealitate bihurraraztea lantokietan, lan prekarietateari aurre eginda.

Horregatik, Nafarroako Alderdi Sozialista parlamentu-taldeak honako erabaki proposamen hau aurkezten du:

1. Nafarroako Parlamentuak Nafarroako Gobernua premiatzen du Enpleguaren Kalitatearen aldeko Plan bat presta dezan gure Komunitateko eragile ekonomiko eta sozialekin lankidetzan, Nafarroan agintekeriak, ezkutuko ekonomia eta aitortu gabeko enplegua uxatuko dituena.

2. Nafarroako Parlamentuak Nafarroako Gobernua premiatzen du kanpainak egin ditzan, Nafarroako gizarte osoa sentsibilizatze aldera aitortu gabeko enpleguaren ondorio negatiboekin eta horretara joz gero aplika daitezkeen zehapenekin.

3. Nafarroako Parlamentuak Nafarroako Gobernua premiatzen du honako hauei lotutako datu guztiak argitara ditzan: gure Komunitatean dagoen ezkutuko ekonomia, eta ekonomia mota horren eragina kolektiboen, sektoreen edo jarduera-alorren arabera, baita eremu geografikoen arabera ere; problematika horrek bereziki zer esparru ukitzen dituen bereziki nabarmenduko da.

4. Nafarroako Parlamentuak Espainiako Gobernua premiatzen du Laneko eta Gizarte Segurantzako Ikuskatzailetzaren jarduketak nabarmen gehitu ditzan Nafarroako Foru Komunitatean, lanaren eta Gizarte Segurantzaren esparruko araudi osoa betetzen dela kontrolatzeko, eta, halaber, horretarako behar diren giza baliabideak eta baliabide materialak ugaritu ditzan.

5. Nafarroako Parlamentuak Espainiako Gobernua premiatzen du lanaren eta Gizarte Segurantzaren araudiaren esparruan arau-hauste oso larriengatik ezarritako zehapen irmoen berri eman dezan, dagoen berariazko araudiak ezartzen duen moduan, ahal den neurrian etorkizuneko arau-hausleei horrelakoetarako asmoa kentzeko.

Eleduna: María Chivite Navascués

